
Alþingi ályktar að fela ríkisstjórninni að láta undirbúa löggjöf um fjármögnunarfyrir-
tæki þannig að unnt sé að marka stefnu um að hve miklu leyti erlendum aðilum skuli
heimiluð þátttaka í slíkri starfsemi hér á landi.

Greinargerð.
Alþingi hefur á undanförnum árum sett lög um viðskiptabanka og seðlabanka. Í lögum

um viðskiptabanka er kveðið á um það að erlendum bönkum sé einungis heimiluð starfsemi
hér á landi í formi umboðsskrifstofa en hlutverk þeirra yrði takmarkað við upplýsinga- og
ráðgjafarþjónustu en ekki hefðbundna lánastarfsemi.

Á síðustu missirum hafa sprottið upp á Íslandi fjármögnunarfyrirtæki og sum með
verulegri þátttöku erlendra aðila. Engin almenn löggjöf hefur verið sett um slíka starfsemi
og hafa þau verið stofnuð samkvæmt lögum um hlutafélög sem afmarka einungis
rekstrarform þeirra. Fyrirtæki þessi eru stofnuð til að veita hvers kyns fjármálaþjónustu, svo
og hafa með höndum skylda starfsemi. Starfsemin er fjármögnuð með hlutafé, að hluta til
erlendu, með erlendum lántökum og með útgáfu verðbréfa til sölu. Til þessa hafa þau
fyrirtæki sem stofnuð hafa verið í þessum tilgangi lagt aðaláherslu á "leysingarstarfsemi"
(leasing) en stefna jafnframt að annarri sérhæfðri fjármálaþjónustu við fyrirtæki og
einstaklinga. Umfang þessarar starfsemi nú er óljóst en gera má ráð fyrir að innan fárra
missira gætu slík fyrirtæki verið búin að ná verulegum ítökum í efnhagslífi þjóðarinnar. Ekki
er útilokað að með þessu móti nái slík fyrirtæki virkum yfirráðum yfir miklvægum þáttum
atvinnulífsins, svo sem í fiskeldi, mikilvægum fyrirtækjum í sjávarútvegi, fiskvinnslu ellegar
verktakastarfsemi .

Það er skoðun flutningsmanns að mjög mikilvægt sé að Íslendingar hafi ætíð virk yfirráð
yfir atvinnulífi sínu. Þess vegna ber að gaumgæfa ítarlega af hálfu stjórnvalda hvernig
ástandið nú er og marka ákveðna stefnu um það hvernig þessari þróun skuli stýrt í
framtíðinni.

Flutningsmaður telur því nauðsynlegt að setja almenna heildarlöggjöf um þessa
starfsemi þar sem henni verði markaður ákveðinn bás í íslensku efnahagslífi.


